
Rishibhih Krita Mahadeva Stuti

ಋಷಿಭಿಃ ಕೃತಾ ಮಹಾದೇವಸ್ತುತಿಃ

ವಂದೇ ಸುರಾರಾಧಿತಮಿಂದುಮೌಲಿಂ ವಂದೇ ಭವಾನೀರಮಣಂ ಮಹೇಶಂ .

ವಂದೇ ಮಹಾಮೇರುಶರಾಸನೋರುಕೋಟಿಪ್ರಭಾಕೂಟವಿಘಟ್ಟಿತಾಂಗಂ .. 1..

ವಂದೇ ಮಹಾನಂದಪದಪ್ರದಾನಂ ವಿಹಾರಲೋಲಂ ಖಲಕಾಲಕಾಲಂ .

ವಂದೇ ಪುರಶ್ರೀಪರಿಹಾರಹೇತುಂ ವಂದೇ ಸ್ಮರಾರಾತಿಮುಮಾಸಹಾಯಂ .. 2..

ವಂದೇ ತಮರ್ಧೇಂದುಕಲಾವತಂಸಂ ತಾರಾವಿಹಾರಾಕರಸಂವೃತಾಂಸಂ .

ವಂದೇ ಮನೋಮಾನಸರಾಜಹಂಸಂ ವಂದೇ ಭವಾನೀಸ್ಮಿತಮಂದಹಾಸಂ .. 3..

ವಂದೇ ಮುಕುಂದಾದ್ಯಮರಾಸುರಾಣಾಂ ವಂದ್ಯಂ ಚ ವೇದಾಂತಗಣೈಃ ಸ್ತುತಂ ಚ .

ವಂದೇ ಪ್ರಪನ್ನಾರ್ತಿಹರಂ ಪರಂ ತಂ ವಂದೇ ಮುಹುಃ ಶಂಕರಮೇವ ವಂದೇ .. 4..

ವಂದೇ ಜಗತ್ಸರ್ಗವಿಧಾನಹೇತುಂ ವಂದೇ ಜಗತ್ಪಾಲನಹೇತುಮೀಢ್ಯಂ .

ವಂದೇ ಜಗತ್ಸಂಹರಣಕ್ಷಮಂ ತ್ವಾಂ ವಂದೇ ಭವಾನೀಮುಖಪದ್ಮಭಾನುಂ .. 5..

ವಂದೇ ಮುಹುಃ ಸಂಹೃತಕಾಲಕೂಟಂ ವಂದೇ ಸ್ಮರಾರಿಂ ಮದನಾಂತಕಂ ತಂ .

ವಂದೇ ವಿಭೂತಿಸ್ಫುರದುನ್ನತಾಂಗಂ ರುದ್ರಾಕ್ಷಮಾಲಾಕುಲಭೂಷಣಂ ತಂ .. 6..

ವಂದೇ ತಮೇವಾಂಧಕದುರ್ಮದಾಂಧ ಮಹಾಂಧಕಾರಪ್ರಲಯಾನಲಂ ತಂ .

ವಂದೇ ಮುದಾ ತಂ ಗಿರಿರಾಜಕನ್ಯಾಕುಚಾಂಕಕಾಶ್ಮೀರರಜಃಕಣಾಂಕಂ .. 7..

ವಂದೇ ಮುಹುಃ ಭಾಲವಿಲೋಚನಂ ತಂ ವಂದೇ ತ್ರಿಶೂಲಸ್ಫುರದಗ್ರಹಸ್ತಂ .

ವಂದೇ ಪುನಸ್ತ್ವಾಂ ಮೃಗಶಾವಹಸ್ತಂ ವಂದೇ ಶಿವಾಲಂಕೃತವಾಮಭಾಗಂ .. 8..

ವಂದೇ ಚತುರ್ವರ್ಗಫಲಪ್ರದಂ ತಂ ವಂದೇ ವೃಷಾಧೀಶ್ವರ ಕೇತನಂ ತಂ .

ವಂದೇ ಜಟಾಜೂಟತಟಾಭಿಘಾತವಿತ್ರಸ್ತನಕ್ಷತ್ರಗಣಾವೃತಂ ತಂ .. 9..

..ಇತಿ ಶಿವರಹಸ್ಯಾಂತರ್ಗತೇ ಋಷಿಭಿಃ ಕೃತಾ ಮಹಾದೇವಸ್ತುತಿಃ ಸಂಪೂರ್ಣಾ ..

ಬೃಹತೀಪುಷ್ಪಾರ್ಚನಮಹಿಮಾ
- .. ಶ್ರೀಶಿವರಹಸ್ಯಂ .ಹರಾಖ್ಯಃ ತೃತೀಯಾಂಶಃ .ಪೂರ್ವಾರ್ಧಂ .ಅಧ್ಯಾಯಃ 26. 22-
30 ..

- .. shrIshivarahasyam . harAkhyaH tRRitIyAMshaH . pUrvArdham . adhyAyaH 26. 22-30

